
州士聰刑部主事士奇亦皆坐爲民○加李東陽少師兼

太子太師吏部尙書華葢殿大學士

　〈西河麈談云西崖少入詞林曁在館閣四十餘年正德中爲首相有士人瞰亡投以一絕云才名直與斗山齊〉

　〈伴食中書曰又西囘首湘江春草綠鷓鴣啼罷子規啼意味雋永深中西崖之病視之能無恧然耶〉

十二月工科給事中陶諧言邇者雷電交作飄殿瓦拔社

木　陛下當夙夜恐懼增修德政以囘天意奈何視爲泛

常恣意于馳射釣獵而正人君子憚于覿面國政聖學怠

于究心乞查究日逐侍從遊逸諸人數其誤國之罪報聞

○以中書李憲改選給事中中書得預科道之選自此始

丁卯〈正德二年〉

正月罷户部郎中李夢陽尋復下夢陽獄會有密解之者

復赦歸○兵部主事王守仁䟽救戴銑下獄廷杖之謫貴

州龍塲驛丞

　〈䟽言南科給事戴銑等以言爲責如其言善自宜嘉納如未善亦宜包容以開忠讜之路今逮至拘囚恐中小〉

　〈以言爲諱自是而後雖關宗社危疑之事　陛下孰從而聞之伏願宥銑等仍舊供職䟽入廷杖五十絕而復〉

　〈甦因謫龍塲明年四月在途有人隨偵將致之死至錢塘恐不免遂乘夜佯授江冠履浮水上遺有百年臣子〉

　〈子悲何極夜夜濤聲泣子胥之句浙二司及杭守楊孟瑛皆信之命漁人索尸祭于江上家人亦成服守仁濳〉

　〈附商舟浮海至閩入武夷山遠遁或謂之曰爾有親在未免爲累乃赴龍塲驛〉

八月初十日　肅皇帝生于興府是歲黃河淸慶雲見翼

軫分野當湖廣分○罷總制三邊軍務都御史楊一清以

--

寧夏花馬池要害套虜數由之以入乃率官屬缘邊廵視

上䟽極陳戰守之策且言河套卽古朔方地唐張仁愿築

三受降城自是無寇乞修濬墙塹以固邊防增設衛所以

壯邊兵奏上報可一清遂興築邊墙尅期完功會劉瑾憾

一淸遂乞休工亦停罷僅築四十餘里

　〈按嘉靖戊子楊一淸上䟽曰寧夏花馬池東至延綏安邊營西至寧夏黃河邊横城堡一帶地方綿亘四百餘〉

　〈里內外黃沙野草彌望無際無高山巨塹爲之阻阨至成化初年北虜在套彼時未有邊墙恣肆深入誠所謂〉

　〈膏盲之疾腹心之害也後廵撫寧夏都御史徐廷璋始奏修之又廵撫延綏都御史余子俊修濬完固非虜不〉

　〈復入套者二十餘年世平人玩邊備稍踈墙旣日頽溝又日淺　弘治十四年套虜由花馬池拆墙深入連年〉

　〈擁衆我軍失利上廑宵旰之憂臣于　正德二年二月興工自寧夏横城起築過墙塹約四十里奈構奸劉瑾〉

　〈竊柄矯詔中止識者每以爲恨厥後套賊頻年入寇皆于未修邊墙拆入正德十年大舉深入固原平凉殺掠〉

　〈甚多　正德十四年又復擁衆侵犯直至鞏昌秦州地方至嘉靖元年又復大舉直抵西安之邠州鳳翔之隴〉

　〈州殺戮之慘比前倍之閭井蕭條户口凋耗使　正德二年劉瑾不忌得終前功所費不過二三十萬之銀而〉

　〈人民有耕牧之利官軍省征戍之苦矣〉

十月賜　皇親沈傅吳讓靜海縣莊田六千五百餘頃讓

妻厲氏奏稱訪得河閒府靜海縣莊田一處原係河淤退

灘田土乞比照皇親夏儒事例給與管業葢奸民李良等

揑稱投獻也事下户部查得河閒府莊田冊內並無靜海

縣河淤退灘地四至及差官勘得雖稱無徵荒地但頃畆

數多見有軍民管業難便定擬覆奏　上不從卒賜二家

